ГЕНРЫХ ДАЛІДОВІЧ. “ГУБАТЫ”
Мэта ўрока: Абмеркаваць праблему ўзаемаадносін чалавека і прыроды. Звярнуць увагу вучняў на душэўны стан і адчуванні герояў, на матывы іх паводзін.

Вывучэнне апавядання Генрыха Далідовіча “Губаты» разлічана на 2 урокі. Вопыт апераджальнага чытання твора, у якім закранаюцца складаныя этычныя праблемы ўзаемаадносін чалавека і прыроды, дапаможа вучням задумацца, наразважаць, зрабіць пэўныя маральныя высновы.

Пранікнуты спагадай да жывой прыроды, твор хвалюе чытачоў, не толькі выклікае шкадаванне і сумны роздум, але і прымушае падумаць кожнага над сваімі паводзінамі і ўчынкамі ў адносінах да жывых істот, да дзікіх і хатніх жывёл. Апавяданне пераконвае вучняў, што чалавек не мае права быць жорсткім, заставацца абыякавым да прыроды. Гуманныя адносіны да ўсяго жывога ўзбагачаюць асобу чалавека, робяць яго высакародным, абуджаюць найлепшыя чалавечыя якасці. Твор мае важнае выхаваўчае значэнне: ён адкрывае перад дзецьмі багаты духоўны свет чалавека і прыроды, вучыць актыўна ўмешвацца ў жыццё, абараняючы дабро.

Васьмікласнікі лёгка засвойваюць сюжэтны бок твора, і падзеі, апісаныя ў апавяданні, цалкам даступныя і зразумелыя ім пры самастойным чытанні. У думках і паводзінах герояў праяўляюцца іх якасці, лепш высвечваюцца матывы паводзін і ўчынкаў. Выяўленне пачуццяў і перажыванняў герояў, якія, магчыма, не заўсёды заўважаюцца вучнямі ў гэтым узросце, патрабуе спецыяльнай увагі настаўніка і яго пастаяннага кантролю.

Своеасаблівасць творчай манеры пісьменніка заключаецца ў тым, што ён не толькі перадае эмацыянальна-псіхалагічны стан людзей праз іх учынкі, паводзіны, думкі, але і як бы ўкладвае гэтыя чалавечыя адчуванні ў свядомасць маленькага ласяняці па мянушцы Губаты.

Ход урока

На пачатку ўрока настаўнік пагутарыць з васьмікласнікамі пра ўзаемаадносіны чалавека і жывой прыроды, нагадае творы падобнай тэматыкі, якія яны вывучалі раней («Бурык» Уладзіміра Караткевіча, «Алені» Івана Пташнікава, «Цюцік» Янкі Брыля ды інш.). Прыгадаўшы сцісла іх змест, можна правесці невялікую гутарку пра тое, якое ўражанне засталося ад прачытанага, чым запомніліся гэтыя творы.

Як ужо адзначалася, да пачатку працы над апавяданнем «Губаты» ў класе варта прапанаваць вучням прачытаць яго самастойна. Твор выклікае вялікую цікавасць у школьнікаў і глыбокі эмацыянальны водгук. Гэтаму садзейнічае і сама будова апавядання.

Пачаць працу над творам можна з выразнага чытання першай часткі, якое дапаможа вучням глыбей усвядоміць, што здарылася з маленькім ласянём, знайсці пейзажныя замалёўкі, што ствараюць своеасаблівы настрой, адцяняюць стан ласяняці.

Аналіз другой часткі дае магчымасць убачыць дабрыню, сардэчнасць і спагадлівасць лесніка, яго жонкі і дзяцей. (Звернем увагу на словы жонкі лесніка: «Божа ты мой, Божа! Гэтакае маленечкае, колькі яшчэ там пажыло, а ўжо такі боль... Хай яе з такой доляй!.. Хоць дзікі звер, але як шкода...», на цёплыя, сардэчныя словы лесніка: «Ці не естачкі ты хочаш? Зараз здойдзем табе малачка, напоім, каб падужэў...»)

Прасочым, як прайшоў першы дзень жыцця ласяняці ў сям'і лесніка. Пытанні і заданні тут могуць быць прыкладна такія:

1. Прачытайце, як адбываўся першы «абед» ласяняці ў хаце леснік? Якія пачуцці ў вас выклікалі гэтыя радкі?
2. Што «сніцца» ласшіяці ў чалавечай хаце, дзе яго прытулілі?
3. Раскажыце, як Губаты «знаёміцца» з гаспадарамі леснічоўкі.
4. Што і хто дапамагае яму прызвычаіцца да новых умоў жыцця?
Абмеркаванне трэцяй часткі апавядання дасць магчымасць паразважаць і высветліць, ці згодны вучні са словамі лесніка, якія ён гаворыць сваім дзецям пасля таго, як яны не адпусцілі Губатага на волю: «Добра вы робіце, дзеці, і нядобра... Хораша і люба, што гледзіцё так Губатага, але блага, што трымаеце. Ён звер і павінен жыць у лесе. Там яго дом... Пасцель, яда, воля... Цяжка бывае дзікаму зверу, калі яго залішне прыручаць людзі... Гора бывае, бяда... Я ж ведаю...»

Гутарка можа весціся па наступных пытаннях:

1. Ці падзяляеце вы такія думкі?
2. Як бы вы паступілі ў такой сітуацыі?
3. Ці не змяніліся вашы адносіны да лесніка пасля гэтага эпізоду?

Паколькі твор, як ужо адзначалася, выклікае вялікі эмацыянальны водгук, неабходна мець на ўвазе развіццё ў вучняў умення ацэньваць паводзіны герояў твора, іх учынкі і характары. Гэта дазволіць гаварыць аб узроўні разумення апавядання, яго эмацыянальным і рацыянальным успрыманні, узбагачэнні пачуццяў і думак у вучняў.

У якасці дамашняга задання дзецям можна прапанаваць перачытаць твор яшчэ раз, даць загалоўкі часткам апавядання, выбраць эпізоды, якія іх найбольш усхвалявалі або спадабаліся ім, і падрыхтаваць іх пераказ.

...Без чалавечнасці Не будзе і вечнасці.

Пімен Панчанка

Мэта ўрока: вучыць васьмікласнікаў складаць план твора, заўважаць настраёвасць эпізодаў, сачыць за паводзінамі ласяняці ў лесе, даваць ацэнку паводзінам і ўчынкам людзей; выхоўваць дабрыню і чалавечнасць, неабыякавасць да жыцця іншага.

Ход урока

Пачаць урок лепш з абмеркавання загалоўкаў, якія дзеці прыдумалі да частак апавядання і якія з'яўляюцца своеасаблівым планам твора.

Назвы іх могуць быць наступнымі:

1. Знаходка лесніком параненага ваўком ласяняці.

2. Ласяня ў хаце лесніка, клопат пра яго лесніковай сям'і.

3. Сяброўства Губатага з дзецьмі і свойскімі жывёламі, першая няўдалая спроба гаспадара адпусціць яго на волю.

4. Зімоўка ў хляве, другая канчатковая адпраўка ў лес.

5. Звычка лася не баяцца людзей і расплата за гэта жыццём.

Пасля можна перайсці да пераказу эпізодаў, якія найбольш уразілі. Яшчэ раз варта звярнуць увагу на тэкст першай часткі, успомніць пра жыццё Губатага ў лесніковай хаце і правесці гутарку па наступных пытаннях:

1. Перачытаўшы яшчэ раз эпізоды, у якіх расказваецца пра жыццё ласяняці ў леснічоўцы, паразважайце, ці ёсць факты, якія сведчаць, што ўсё ж такі Губаты пачуваў сябе не вельмі ўтульна ў лесніка?

2. Ці шкадаваў ляснік, што хутка трэба будзе развітацца з ласянём? Падмацуйце свае адказы радкамі з тэксту.

На ўроку перачытваецца эпізод сустрэчы ласяняці з лесам. Звяртаецца ўвага на тое, што Губаты адчуваў у першы дзень свайго вольнага жыцця, якія думкі ў яго з'явіліся, што Губаты ўспамінаў.

Важна, каб дзеці зразумелі, што гэтыя разважанні-апісанні як бы падрыхтоўваюць чытача да трагічнага фіналу. У якасці самастойнага задання на ўроку можна прапанаваць васьмікласнікам перадаць вусна або пісьмова тыя пачуцці, якія выклікала ў іх душах сцэна гібелі Губатага, параўнаць іх з пачуццямі людзей, што забілі Губатага. Для гэтага трэба перачытаць эпізод размовы браканьераў.

На гэтым жа ўроку пойдзе размова пра мастацкія асаблівасці твора — адухаўленне Губатага (ён надзяляецца чалавечымі якасцямі: думаць, любіць, злавацца, перажываць), лірычнасць апавядання, замілаваныя, нават крыху ідэалізаваныя адносіны аўтара да гаспадыні, дзяцей, пра паслядоўнасць кампазіцыі твора.

У заключэнне ўрока паспрабуем разам з вучнямі вызначыць, якую ж маральна-этычную праблему ўзнімае аўтар у творы і як сённяшнія школьнікі ставяцца да яе. Ці дапамагае яна зразумець ідэю твора, адчуць жаданне аўтара абараніць слабейшых, безабаронных, сцвердзіць міласэрнасць у душах людзей?

У якасці дамашняга задання прапануецца яшчэ раз звярнуцца да пытанняў падручніка, змешчаных пасля твора. Тым, хто пажадае, можна прапанаваць напісаць міні-сачыненне на адну з тэм, змешчаных у падручніку або прапанаваных настаўнікам.

